
په هرات کې د زعفرانو څلورمه جشنواره: د هرات سږنۍ تولید به څه باندې ۱۲ ټنه وي

۲۰ لړم ۱۳۹۷

په هرات کې د زعفرانو څلورمه جشنواره ددې ولایت د دولتي چارواکو، د افغانستان د زعفران کارانو ملي ټولنې مسوولینو، زعفران کارو بزګرانو او د هرات یو شمېر اوسیدونکو په شتون کې په لاره واچول شو.

ددې جشنوارې موخه د زعفران کارانو هڅونه، بزګرانو لپاره د دوی د محصولاتو د پېژندنې په موخه فرصتونه ایجادول او بازارموندنه ده.

په دې جشنواره کې د هرات ولایت د کرنې ریاست چارسمبال بشیراحمد احمدي په روان کال کې ددې ریاست پر لاسته راوړنو خبرې وکړې ویې ویل: «د هرات په ولسوالیو کې د ۲۴ میلیونه افغانیو په ارزښت د زعفرانو د پیازو وېش، پر زعفران کارو مېرمنو د زعفرانو د ۲۱ وچوونکو دستګاوو وېش، د زعفران د پروسس کڅوړو وېشل، د کیفیت د کنټرول د لابراټوار تجهیز، صادراتو ته زمینې برابرول او نړیوال سرټفکیټونو وېش، د زعفران کارانو وړتیا لوړول او عامه پوهاوی د هرات ولایت د کرنې ریاست د فعالیتونو یوه برخه ده.»

ښاغلی احمدي وویل، چې په هرات کې ۶۰۰۰ هکټاره ځمکه کې زعفران کرل شوې، چې څه باندې ۱۰ زره کورنیو ته د کار زمینه په کې برابره شوې ده. هغه وویل تمه کیږي، چې سږ د هرات د زعفرانو حاصلات د پام وړ زیاتوالی ولري.

د هرات ولایت د مقام چارسمبالې مونسه حسن‌زاده د زعفرانو کرکېله د کوکنارو ښه بدیل یاد کړ او ویې ویل: « ددې محصول دودې په پار حکومت او خصوصي سکټور بېلابېلې برنامې ترلاس لاندې لري او دې ارزښتانکې بوټې ته جدي پاملرنه کوي.»

مېرمن حسن‌زاده په نړۍ کې د ۳۰۰ ډوله زعفرانو له منځه د هرات زعفران تر ټولو غوره او ښه کیفیت لرونکي زعفران په توګه نومول د هېواد لپاره یو لوی اقتصادی لاسته راوړنه وبلل: «۱۰ کاله مخکې د زعفرانو کرکېله له یوې ولسوالۍ نه پیل شو او نن د پام وړ پرمختګ او پراختیا لري.»

باید وویل شي، چې د هېواد ۹۰ سلنه زعفران په هرات ولایت کې تولیدي او په دې برخه کې ۳۸ ټولنې او ۴۱ شرکتونه فعالیت لري.

د هرات ولایت د کرنې ریاست چارواکي د هرات ولایت د زعفرانو سږنۍ حاصلات څه باندې ۱۲ ټنه بولي.

د زعفرانو څلورمه جشنواره د هرات ولایت د کرنې ریاست په انګړ کې د دوو ورځو لپاره په لاره اچول شوې ده، چې په کې د زعفرانو د نندارې په موخه ۲۳ غرفې ایجادې شوې دي.

